
   

 

 

 

 

 

 

 

ᐃᓄᐃᑦ ᖃᓄᐃᙱᑦᑎᐊᖁᓪᓗᒋᑦ ᑐᓴᖅᑎᑦᑎᔾᔪᑎ 

ᑎᕆᒐᓂᐊᖅ ᕿᒻᒥᕐᓗ ᐱᖦᖤᙱᓴᕐᓂᕋᖅᑕᐅᕗᑦ ᐸᓐᓂᖅᑑᒥ 

ᒪᐃ 7, 2026 

ᐸᓐᓂᖅᑑᖅ, ᓄᓇᕗᑦ 60 ᑎᑦᑕᑯᓗᐃᑦ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᑐᓴᖅᑎᑦᑎᔪᒪᕗᑦ ᐸᓐᓂᖅᑑᕐᒥᐅᓂᒃ ᐱᖓᔪᖓᓐᓂ ᕿᒻᒥᒥᒃ 

ᐃᓅᔪᓐᓃᖅᑐᖃᓚᐅᕐᓂᖓᓂᒃ. ᑖᓐᓇ ᕿᒻᒥᖅ ᑕᕝᕙᙵᑦᑕᐃᓐᓇᖅ ᕿᒧᒃᓯᐅᖃᑕᐅᔪᖅ 

ᖃᐅᔨᓴᖅᑕᐅᓵᓚᐅᖅᑐᒥᒃ ᐱᖦᖤᙱᓴᕐᓂᖓᓂᒃ ᐄᐳᕈᒥ, ᓇᓗᓇᐃᖅᓯᓪᓗᓂ 

ᐱᖦᖤᙱᓴᐃᓐᓇᕐᓂᖓᓂᒃ ᐆᒻᒪᕆᒃᑐᖅ ᐊᒻᒪ ᐅᓗᕆᐊᓇᖅᖢᓂᓗ ᓄᓇᓕᖕᓂ.  

ᐱᖦᖤᙱᓴᕐᓂᖅ ᑐᖁᔾᔪᑕᐅᔪᓐᓇᕐᒪᑦ ᐋᓐᓂᐊᖑᔪᖅ. ᖃᐅᔨᔾᔪᑕᐅᔪᓐᓇᖅᑐᑦ ᓴᖅᑭᑐᐊᕌᖓᑕ, 

ᑐᖁᔾᔪᑕᐅᒐᔪᒃᐳᖅ ᑕᒪᐃᓐᓄᑦ ᓂᕐᔪᑎᓄᑦ ᐃᓄᖕᓄᓪᓗ. ᐱᖦᖤᙱᓴᖅᑐᖃᑐᐃᓐᓇᕆᐊᖃᕐᓂᖓᓄᑦ, 

ᓄᓇᓕᖕᒥᐅᓕᒫᑦ ᐃᒪᐃᓕᐅᖁᔭᐅᕗᑦ:  

• ᐅᔾᔨᖅᓱᖅᐸᒡᓗᓯ ᑎᕆᒐᓂᐊᓂᒃ ᓄᓇᓕᖕᓂ ᖃᓂᒋᔭᖏᓐᓂᒡᓗ.  

• ᐅᖃᐅᓯᕆᓗᒋᑦ ᖃᓂᒪᔪᑦ ᑐᖁᖓᔪᓪᓘᓐᓃᑦ ᓂᕐᔪᑎᑦ ᐊᕙᑎᑦᑎᓐᓂ 

ᐋᓐᓂᐊᖃᕐᓇᙱᑦᑐᓕᕆᔨᒧᑦ. 

• ᕿᒻᒦᑦ ᐃᐱᖅᓯᒪᑎᑉᐸᒡᓗᒋᑦ ᐊᑦᑕᕐᓇᖅᑐᒦᖁᓇᒋᑦ ᑕᒫᓂᖅᑭᔪᑦ ᕿᒻᒦᑦ ᓄᓇᓕᖕᓂ. 

ᐃᐱᖅᓯᒪᐃᓐᓇᐅᔭᖅᑐᑦ ᕿᒻᒦᑦ ᓯᓚᒥ ᖃᐅᔨᓴᖅᑕᐅᖃᑦᑕᕆᐊᖃᖅᐳᑦ ᐃᓕᖅᑯᓯᖓ 

ᐊᓯᔾᔨᖅᓯᒪᖕᒪᖔᑦ ᐱᖦᖤᙱᓴᙱᒃᑲᓗᐊᕐᒪᖔᓪᓗ. 

• ᐋᓐᓂᐊᕕᓕᐊᕐᓗᑎᑦ ᐃᕐᖐᓐᓇᖅ ᐃᕝᕕᑦ ᑭᓇᑐᐃᓐᓇᕐᓘᓐᓃᑦ ᐃᒡᓗᒥᐅᑕᐅᖃᑎᑎᑦ 

ᑮᔭᐅᓐᓂᖅᐸᑕ ᕿᒻᒥᒧᑦ, ᑎᕆᒐᓂᐊᒧᑦ ᓇᓕᐊᖕᓄᑐᐃᓐᓇᕐᓘᓐᓃᑦ ᐆᒪᔪᒧᑦ. 

ᐃᓅᓕᓴᖅᑕᐅᓯᑲᐅᑎᒋᔭᕆᐊᖃᖅᐳᖅ ᑮᔭᐅᓐᓂᕈᓂ, ᐱᖦᖤᙱᓴᖅᑐᒧᑦ ᐊᐃᑦᑐᕐᓗᒃᑕᐅᔪᑦ 

ᐊᑦᑕᕐᓇᖅᑐᒦᕐᔪᐊᓕᕋᔪᖕᒪᑕ. 

ᐱᖦᖤᙱᓴᖅᑐᑦ ᐃᒪᐃᑦᑐᓐᓇᖅᐳᑦ ᐃᓕᖅᑯᓯᖅᓱᕈᓐᓃᕐᓗᑎᒃ, ᐱᒋᐊᖅᐸᒡᓗᓂ, ᐱᓱᒡᒐᕐᓗᑎᒃ, 

ᖃᓂᒃᑯᑦ ᖃᐳᐊᒡᓗᑎᒃ, ᐊᓂᖅᓵᖅᑐᒡᒐᕐᓗᑎᒃ ᐅᕝᕙᓘᓐᓃᑦ ᓂᐱᒋᙱᑕᒥᓂᒃ ᓂᓪᓕᐊᓗᑎᒃ. 

ᓂᕐᔪᑎᑦ ᐱᖦᖤᙱᓴᖅᑐᑦ ᑐᙵᓇᖅᑰᔨᔪᓐᓇᖅᐳᑦ ᐊᒻᒪ ᐃᓄᖕᒧᑦ ᐅᐸᒍᑎᔪᓐᓇᖅᖢᑎᒃ 

ᑲᑉᐱᐊᓱᙱᓪᓗᑎᒃ. ᐆᒪᔪᒥᒃ ᑕᐃᒪᐃᓕᖓᔪᒥᒃ ᑕᑯᒍᕕᑦ ᓱᖁᑎᒋᔭᕆᐊᖃᙱᑕᑦ ᐅᖃᐅᓯᕆᓗᒍᓗ 

ᐊᕙᑎᓕᕆᔨᒃᑯᑦ ᑎᑎᕋᕐᕕᐊᓄᑦ ᐅᕝᕙᓘᓐᓃᑦ ᐆᒪᔪᕐᓂᐊᖅᑎᒧᑦ. 



ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᑐᓴᖅᑎᑦᓯᔾᔪᑏᑦ ᐊᑐᐃᓐᓇᐃᑦ ᐃᓄᒃᑎᑐᑦ, ᖃᓪᓗᓈᑎᑐᑦ ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ www.gov.nu.ca. 
Public Health Advisories are available in Inuktitut, English, Inuinnaqtun and French on www.gov.nu.ca. 
Inungnun Aanniaqtailinikkut Unniudjutit hailihimajun Inuktitut, Qablunaatun, Inuinnaqtun Uiuitullu uvani www.gov.nu.ca. 
Les avis de santé publique sont disponibles en inuktitut, en anglais, en inuinnaqtun et en français au www.gov.nu.ca. 

 

ᑐᓴᒐᒃᓴᓕᕆᔩᑦ 

ᕿᒻᒦᑦ ᑮᔭᐅᓐᓂᖅᐸᑦ ᐅᒋᐊᖅᑕᐅᓐᓂᖅᐸᓪᓘᓐᓃᑦ ᑎᕆᒐᓂᐊᕐᒧᑦ, ᐅᖃᓗᒍᓐᓇᖅᐳᑎᑦ 

ᐊᕙᑎᖃᑦᑎᐊᕋᓱᐊᖅᑐᓕᕆᔨᒧᑦ ᐅᕗᖓ 867-975-1163 ᐅᕝᕙᓘᓐᓃᑦ ᐆᒪᔪᕐᓂᐊᖅᑎᒧᑦ 867-

473-1518−ᒧᑦ. ᑐᑭᓯᒋᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕈᓐᓇᖅᐳᑎᑦ ᐱᖦᖤᙱᓴᒃᑐᑦ ᓄᓇᕗᒻᒥ 

|ᓄᓇᕗᑦ ᒐᕙᒪᖓ. 

### 

ᐱᕙᓪᓕᐊᔪᓂᒃ ᖃᐅᔨᒋᐊᕐᕕᒃᓴᖅ:  

 

ᓵᒪᐃᓐ ᑎᐅᒍᐊᓯᐊᔅ 

ᑐᓴᒐᒃᓴᓕᕆᔨᓄᑦ ᐊᐅᓚᑦᑎᔨ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 

867-975-5712 

cdeogracias@gov.nu.ca  

https://www.gov.nu.ca/en/health/rabies-nunavut
https://www.gov.nu.ca/en/health/rabies-nunavut
mailto:cdeogracias@gov.nu.ca

